
PAGSUSURI NG ISANG NOBELA

“Luha ng Buwaya”

ni Amado V. Hernandez

SYNOPSIS


Umiikot ang kwento ng nobelang ito sa tunggalian ng mayayamang may-ari ng lupa at ng mga inaaping magsasaka sa bayan ng Sampilong ilang taon matapos ang pananakop ng Hapon. Nagsimula ang kwento sa pag-uwi ni Maestro Bandong Cruz sa Sampilong upang humalili sa dating punong-guro na nagbakaston muna dahil sa karamdaman. Nagkataon naman na magkakaroon ng malaking handaan sina Don Severo at Donya Leona Grande, ang mga pinakamayaman sa Sampilong, bilang pagsalubong sa kanilang  mga anak na sina Jun at Ninet na nagtapos sa Maynila. Ang pamilya Grande ay lubhang mapang-abuso sa kanilang mga magsasaka di lamang ngayong malapit na ang handaan ngunit kahit noon pa man at lagi silang walang-awang sinisingil ng mga nagpatong-patong na utang. Sa kanilang kalupitan, ilang araw matapos ang handaan ay namatay ang asawa ng isang magsasaka dahil di pinagbigyan ang hiling ng lalaki na wag munang kunin ang kanilang pera upang maipambili ng gamot para sa kanyang maysakit na asawa. 

Dumating sa puntong napuno na ang mga mahihirap na magsasaka at iskwater at naisip nilang magtayo ng unyon upang mapangalagaan ang kanilang karapatan at sila’y tinulungan ng butihing punong-guro na si Bandong. Sa tulong ni Bandong, namulat ang isipan ng mga tao sa Sampilong at gumanda ang kalagayan ng mga tao, pati na ang mga iskwater. Tinangkang kamkamin ng mga Grande ang lupaing ‘Tambakan’ o ‘Bagong Nayon’ at hinabla ang mga mahihirap upang mapigilan ang kanilang mga plano. Di nagtagal at nakarating ang mga balitang ito sa mga Grande sa pamamagitan ng kanilang katiwala na si Dislaw, ang karibal ni Bandong sa magandang dalagang si Pina, at gumawa ng paraan upang matanggal si Bandong sa pagkapunong-guro. Nalaman ni Bandong ang mga may galit sa kanya at tahasang na siyang nakiisa sa mga plano at hinanaing ng mga maralitang tao ng Sampilong. Sinubukan nilang ayusin ang problema sa hukuman ngunit nagproblema sila dahil sadyang maimpluensya ang mga Grande. Di naglaon ay napabalitang ang lupaing iyon ay hindi sa mga Grande, at sa halip ay pagmamay-ari ito ng isa nilang kasamahan. Sa huli ay napawalang sala rin ang inosenteng maralita at nabigyan ng hustisya.
PAGPAPAKILALA NG MGA PANGUNAHING TAUHAN

Bandong Cruz – Siya ay isang maestrong hinirang upang maging panibagong punong-       guro 
ng isang paaralan sa Sampilong. Siya ay ulilang anak ng isang magsasaka at pinalaki ng kanyang tiya. Siya ay matuwid, matulungin, responsible, at mapagkakatiwalaan kaya palagay sa kanya ang mga maralitang tao sa Sampilong.
Don Severo at Donya Leona Grande – Sila ang mayamang mag-asawa na mapang-abuso sa kanilang mga manggagawa. Mayroon silang dalawang anak na nagngangalang Jun at Ninet. Madalas silang magsimba ngunit sila’y lubhang sakim at gahaman. Maaaring maalintulad sa matakawa na buwaya.
Dislaw – Ang katiwala ng mga Grande na mayabang, di maganda ang ugali at kinamumuhian ng mga magsasaka. Siya ang karibal ni Bandong sa magandang dalagang si Pina. Palagi siyang may dala-dalang rebolber saan man magpunta.

Pina – Ang nilalaman ng puso ni Bandong at ni Dislaw. Siya ay anak ni Mang Pablo at Aling Sabel. May kapatid siyang lalaki na nagngangalang Dinong. Tinaka siyang gahasain ni Dislaw pagkat di niya ito makuha sa santong dasalan.

Andres – Isang iskwater na may lihim na pagkatao. Napagbintangan siyang magnanakaw ng ulo ng litson na iniabot lang sa kanya. Siya ang asawa ni Sedes at mayroon silang apat na anak. Lingid sa kaalaman ng iba na siya pala ang tagapagmana ng malaking lupain na Kabesang Resong, isang mayaman ngunit mabuting kabesa noon.
Tasyo – Siya ang hinirang na pinuno ng union. Madalas siyang makipagtalo sa mga Grande at kay Dislaw dahil nais niyang maprotektahan ang kanilang karapatan at mabigyan ng hustisya ang mga pang-aabuso sa kanilang mga mahihirap.

PAGSUSURI

Sadyang napakamadamdamin ang kwento ng ‘Luha ng Buwaya’ dahil ito ay base sa kalagayan ng mga mahihirap na magsasaka at iskwater matapos ang panahon ng pananakop ng Hapon. Pinapakita dito ang tunggalian ng mga mapang-abusong mayayaman na nagmamay-ari ng mga malawak na lupain at ng mga kawawang magsasaka at manggagawa na walang magawa sa kanilang kundisyon. Sa paggamit ng Sosyolohikal na Pagdulog sa panitikang ito, mapapansin na parang may pinagbasihang mga pangyayari ang kwento at hindi lang basta gawa-gawa o katha ng isip lamang. Matinding damdamin ang mahihinuha ng mambabasa dahil alam niyang totoo ang mga problemang tinatalakay sa kwentong ito at makikita ito sa sitwasyon ng ating lipunan di lamang nung panahon ng pagkakasulat kundi pati na rin ngayon. Maaaring namulat si Amado Hernandez, ang manunulat sa mga suliraning ito kaya niya nagawang magsulat ng isang makatotohanang nobela. Kung susuriing mabuti ang buhay ni Ka Amado, hindi lang siya isang batikang nobelista kundi isang magaling na ‘journalist’ din. Marahil ito ang dahilan kung paano niya naisulat ang nobelang ito na sobrang lapit sa katotohanan at tumatalakay sa mga reyalidad ng buhay. 
Katakataka kung bakit ‘Luha ng Buwaya’ ang pamagat ng nobelang ito lalong-lalo na sa isang taong di pa nababasa ang nobela. Ngunit gamit ang ating nalalaman mula sa mga obserbasyon at siyensa, masasabi natin na ang mga buwaya ay tunay na lumuluha ngunit di dahil sa ito’y malungkot. Ang pagluha ng buwaya ay isang panlinlang sa isang malas na biktima nito upang ito’y lumapit at alamin ang dahilan ng pagluha. Sa puntong ito ay agad na sasakmalin ng buwaya ang biktima gamit ang kanyang malalaki at malalakas na pangil at ito’y kakainin. Maiuugnay ito sa Arketipal na Pagdulog sa panitikan at makikita ditto ang simbolismong ginamit ng manunulat upang ilarawan ang mga mpang-abusong mayayaman tulad ng pamilya Grande. Makikita na ang buwaya ay isang makabuluhang paglalarawan sa mga mayayamang mapagbalatkayo- ang mga taong nag-aastang banal, tulad ni Donya Leona, habang unti-unti sinisipsip ang dugo at buhay ng ibang tao makuha lamang ang kanilang ninanais. Ang anak ng mga Grande na naglulustay ng pera mula sa pawis at dugo ng kanilang mga manggagawa ay kakikitaan rin ng ugali ng buwaya. Bukod sa pagiging mapagbalatkayo at matakaw, ang buwaya ay kilala rin sa pagiging sakim at gahaman- mga katangian ng mapang-abusong may-ari ng lupa. Pagkabasa ng nobela ay tsaka lamang maiintindihan ang simbolismong ginamit sa pagpangalan ng nobelang “Luha ng Buwaya”.
Ang huling makabuluhang pagdulog sa nobela ay ang paggamit ng Marxistang Pananaw. Maraming kaisipan dito ang may kahalintulad sa ekonomistang pananaw ni Karl Marx. Mapapansin na sa nobela ay naaapi ang mga magsasaka at mga manggagawa at ang nakikinabang ay ang mga may-ari ng lupa at kapital. Ang mga magsasaka at manggagawa ay ang siyang naghihirap, nagpapakapawis at nagsasakripisyo ng kanilang kalusugan at dugo upang magtrabaho ngunit hanggang doon lang. Dahil nakigamit lang sila ng pananim at lupa, hindi nila matawag na ‘kanila’ ang  kanilang naaani. Ganito rin ang sitwasyon noong panahon ni Marx kaya iminungkahi niya ang ideya ng komunismo. Pabor rin si Marx sa pagtatayo ng mga unyon ng mga manggawa upang maprotektahan at maipaglaban ang kanilang mga karapatan mula sa mga mapang-abuso nilang mga amo. Nakinita ni Marx ang mga masamang implikasyon ng hindi pagkakapantay-pantay kaya minabuti niya ang bigyan ng halaga ang interes ng mga manggagawa imbis na sa mga amo at may-ari ng lupa. Makikita ang mga konkretong halimbawa nito sa kwento ng magsimulang bigyan ng halaga  ng mga magsasaka ang kanilang mga karapatan. Naisip nilang magtayo ng unyon upang maprotektahan ang interes ng mga manggagawa. Hinangad rin nila, kasama na sila Tasyo at iba pang magsasaka, na bumili ng lupa, kahit hulugan lang, upang may mapagtrabahuhan sila bukod sa lupain ng sakim na mga Grande. Ang lupaing inaakala nilang walang may-ari ay pinaniniwalaan nilang para sa lahat at matuturing na “communal property”.
